
Løgtingsmál nr. XX/2009: Uppskot til løgtingslóg um broyting í løgtingslóg um býarskipanir og byggisamtyktir.
Uppskot

til
løgtingslóg um broyting í løgtingslóg um býarskipanir og byggisamtyktir
§ 1
Í løgtingslóg nr. 13 frá 21. mai 1954 um býarskipanir og byggisamtyktir, sum seinast broytt við løgtingslóg nr. 32 frá 30. apríl 2007, verða gjørdar hesar broytingar:

1) Seks staðni í § 1, fýra staðni í § 4, tvær staðni í § 6, eina staðni í § 7, eina staðni í § 8, tvær staðni í § 9, fýra staðni í § 11, eina staðni í § 12, § 15, § 16, § 18, § 22 og tvær staðni í § 26, verður “landsstýrið” broytt til: “landsstýrismaðurin”.
2) Tvær staðni í § 4 og § 6 og eina staðni í § 24, verður “landsstýrinum” broytt til: “landsstýrismanninum”.
3) Í § 13, stk. 2 verður “kommunan” broytt til: “ognarmaður”.
4) § 4, stk. 3 verður orðað soleiðis: 

“§ 4 stk. 3.  Allar kommunur skulu í seinasta lagi 31. desember 2010 hava sent landsstýrismanninum byggisamtykt til góðkenningar fyri allar bygdir í kommununi.” 
      Stk. 3 – 5 verða hereftir til stk. 4 - 6
5)   § 5 stk. 3 verður orðað soleiðis:
“ § 5 stk. 3. Nýkomnir eigindómar, so sum uppfylt ella turrlagt sjóøki, umframt tunlar og aðrar konstruktiónir undir jørð, skulu, áðrenn teir verða gjørdir, hava heimild í góðkendari byggisamtykt.” 
Stk. 3-6 verða hereftir til stk. 4-7
6)   Aftaná § 7 verður sett:


“§7a. Allar kommunalar byggisamtyktir verða skrásettar í eini lendisskrá, sum er atkomulig hjá almenninginum. “
Stk. 2. Tá byggisamtyktin er góðkend, hevur kommunan innan 4 vikur skyldu til at senda myndugleikanum, ið umsitur lendisskránna, eina teldutøka útgávu av byggisamtyktini.

Stk. 3. Landsstýrismaðurin ásetur í kunngerð, hvussu lendisskráin skal skipast, harundir nýtslugjøld og reglur fyri, hvussu kort og dátur skulu verða skikkaði, tá tey verða send landsplanskránni.
Stk. 3. Landsstýrismaðurin kann áseta reglur fyri, at uppskot um byggisamtyktir eftir § 6 skulu fráboðast lendisskránni.”
§ 2
Henda løgtingslóg kemur í gildi dagin eftir, at hon er kunngjørd.

Kap. 1. Almennar viðmerkingar

Uppskotið um ávísar broytingar í býarskipanarlógini verður lagt fram sum beinleiðis avleiðing av liberaliseringunum í matrikullóggávuni, har loyvt nú verður at sundurbýta privata landbúnaðarjørð. Uppskotið hevur til endamáls at skapa karmar fyri eina skipaða tilgongd í málum um sundurbýti av privatari landbúnaðarjørð, har lokali myndugleikin – kommunan – hevur ábyrgdina av ítøkiligu lendisplanleggingini ígjøgnum kommunalu byggisamtyktina. Hetta verður tryggjað við, at øllum kommunum verður álagt at gera byggisamtyktir fyri allar bygdir í seinasta lagi 31. desember 2010. Gjøgnumskygni verður samstundis tryggjað við, at ein sonevnd lendisskrá við øllum føroyskum býarplanum og byggisamtyktum verður gjørd. Lendisskráin skal vera atkomulig hjá almenninginum, vinnuni og almennum myndugleikum.

Lógarkravið um, at allar kommunur skulu hava góðkenda byggisamtykt, fer at bøta um rættartrygd borgaranna, tí harvið verður tryggjað, at lendisnýtsla og byggimál skulu viðgerast í tráð við ásetingar, sum gjørdar eru í eini demokratiskari tilgongd. Á henda hátt verður øll bygging og lendisnýtsla í landinum skipað eftir somu lokalpolitisku og fyrisitingarligu tilgongd. 

Lógarkravið um at eisini nýggj økir, sum uppstandast á uppfyltum ella turrløgdum sjóøkjum og eigindómar sum verða gjørdir undir jørð, skulu verða í tráð við byggisamtyktina tryggjar, at nøktandi atlit at ymiskum viðurskiftum hesum viðvíkjandi verða tikin, áðrenn farið verður í gongd við at fylla út, o.a.
Sum nú er, hevur tað verið talan um mál, eitt nú viðvíkjandi uppfyllingum, sum eftir Innlendismálaráðsins meting áttu havt verið til meir greiniliga viðgerð, áðrenn farið var í gongd. Í førum har tað longu er uppfylt áðrenn nakað broytingaruppskot hesum viðvíkjandi er sent inn til góðkenningar, og har nýggir eigindómar sostatt longu eru skaptir, hevur Innlendismálaráðið, við atlit at broytingin longu varð framd í verki, valt at góðkenna broytingina. Við at áseta, at tílíkir nýggir eigindómar skulu hava heimild í byggisamtyktini áðrenn farið verður í gongd, verður tryggja at nøktandi atlit og neyðug viðgerð verður gjørd av ávikavist kommununi, Innlendismálaráðnum og Býarskipanarnevndini, áðrenn farið verður í gongd við eitt nú at fylla upp. Henda nýggja áseting kemur eisini tí einstaka borgaranum til góðar, við tað at hann hervið fær innlit í hvat broytingin umfatar, og fær hann tískil eisini møguleika fyri at mótmæla ætlanini um ta nýggja økið, ella koma við einum møguligum broytingaruppskoti. Skapan av nýggjum eigindómum viðførir eisini inntriv í náttúruna, og við at áseta reglur fyri hesum, verður eisini á enn ein hátt tryggja at einki inntriv verður gjørt, fyri enn tiltaki er gjølla viðgjørt.

Verður hugt at yvirlitinum í skjali 1 sæst, at tað einans er í fáum bygdum og á útoyggjum, at ongar góðkendar byggisamtyktir eru. Av bygdunum norðanfjørðs uttan byggisamtykt, eru meira enn helvtin í samanløgdum kommunum. Harvið eru fyrisitingarligu fortreytirnar góðar, til at fáa gjørt byggisamtyktir innanfyri ásettu tíðarfreistina sum er 31. desember 2010. Sunnanfjørðs mangla heldur fleiri bygdir byggisamtyktir, men við einum góðum samstarvi um kommunumørk, skuldi verið møguligt at fingið hesar gjørdar áðrenn tíðarfreistina.

Kravið um, at góðkendar byggisamtyktir skulu vera fyri alt landið, eigur eisini at føra til, at hesar støðugt verða dagførdar, eins og tær byggisamtyktir, sum farnar eru um gildisskeiðið, skulu endurnýggjast. Harvið kann kommunali myndugleikin brúka samtyktirnar til at stýra lendisskipanini og byggingini í kommununi. Kommunurnar eiga sostatt ikki at fata byggisamtyktir sum eina byrðu, men heldur sum eitt dagført amboð til at skapa eitt betri lokalt umhvørvi. 

Siðvenjan á lendisøkinum undir galdandi býarskipanarlóggávu hevur miðað ímóti gerð av byggisamtyktum. Tí er tað í hesum ítøkiligu samtyktum, at ásetingarnar um m.a. minstu og mestu víddir hoyra heima. Men tá býarskipanarlógin verður endurskoðað, eigur tann yvirskipaða býarskipanin ella kommunuplanurin at verða kjarnin í nýggju lóggávuni.

Nógvar kommunur hava góðkendar økisskipanir og ásetingar og summar hava eisini byggifyriskipandi reglur. Hetta arbeiðið hevur ongantíð verið samskipað, og tí er ringt at fáa skil, hvør galdandi rættur er á økinum. Stórur tørvur er tí á einum samlaðum yvirliti yvir galdandi lendisskipanir. 
Lendisskráin er ætlað at verða ein tænasta fyri øll. Fyri borgaran merkir lendisskráin, at tað verður ómakaleyst at finna fram, hvørjar reglur borgarin hevur at halda seg til í sambandi við byggimál og lendismál annars. Fyri vinnuna merkir lendisskráin, at tað verður munandi lættari at disponera lendi í sambandi við bygging, tí ongin ivi verður um, hvørjar ásetingar eru galdandi fyri ávís øki. Eisini almennir myndugleikar hava fyrimunir av lendisskránni, tí henda savnar allar almennar býarplanir og byggisamtyktir á einum staði, og harvið verður umsitingin lættari. Landsstýrismaðurin fær heimild til í kunngerð at áseta nýtslugjøld í sambandi við skipanina. Sum frálíður eigur lendisskráin at verða útbygd við skráseting av friðingum, umhvørvisvernd og øðrum bindingum (t.d. servituttum).

Býarskipanir og byggisamtyktir
Býarskipanarlógin varð sett í gildi í 1954 og er lítið broytt síðani. Lógin er ein planlóg, sum er karmur um kommunalar økisskipanir, nevniliga býarskipanir og byggisamtyktir. 

Ein býarskipan er tann yvirskipaði planurin, ið skal lýsa hvussu økið, ið skipanin umfatar, er vorðið í løtuni, og hvussu tað er ætlað skipað og bygt.

Ein byggisamtykt fer meira í smálutir og skal bera í sær reglur, ið roynst hava neyðugar at vissa hóskandi og haldgóða skipan fyri vega- og byggiviðurskiftum nú og í framtíðini.
Í 1954 var tann kommunali bygnaðurin ein heilt annar, og tørvurin á almennari regulering av lendisnýtslu og bygningum varð ikki hildin at vera so átrokandi. Tí áleggur lógin einans høvuðsstaðarkommununi at gera eina býarskipan. Aðrastaðni legði lógin upp til, at byggisamtyktir og býarskipanir vórðu gjørd eftir tørvi. 

Hóast ásetingarnar í § 1 í býarskipanarlógini, hevur Tórshavnar kommuna ongantíð fingið eina býarskipan góðkenda, og sama er galdandi fyri allar hinar kommunurnar. So við og við hava nógvar kommunur tó fingið góðkendar byggisamtyktir. Í flestu førum er talan um heldur einfaldar byggisamtyktir undir heitinum “Býarskipan og byggisamtykt”., og er tað sera ymisk hvussu umfatandi hesar byggisamtyktir eru við atliti at teimum krøvum, sum annars eru ásettar í § 5 í lógini.

Ì nøkrum kommunum, serliga í høvuðsstaðnum, fyriliggja eisini serstakar byggisamtyktir, sum bert regulera eitt ávíst, ofta minni øki, har serlig viðurskifti møguliga gerast galdandi, og verða ásetingarnar innan hesi øki tískil tillagaðar hesum.
Í nøkrum av teim smærru bygdunum er støðan ein onnur. Her eru ongar byggisamtyktir, og beinleiðis avleiðingin er, at minstukrøv til trygd og tilfar ikki altíð eru fylgd, og at heildarsjónarmið ikki hava ligið aftanfyri, tá avgerðir viðvíkjandi bygging og lendisnýtslu er tiknar. Tí kemur eisini fyri, at relevantir myndugleikar ikki koma upp í málini fyrr enn seint í tilgongdini, ella tá ið byggimálini eru endað. Eyðvitað eru avleiðingarnar av slíkum ikki altíð eins hepnar. 
Landsstýriskvinnan er av tí fatan, at best hevði verið at gjørt eina nýggja plan- og byggilóggávu. Hetta er tó eitt størri arbeiði, men konsekvensbroytingarnar – elvdar av liberaliseringunum í matrikullógini – viðføra tó nakrar bráðfeingis ábøtur í verandi lóg. Kravið um at allar kommunur skulu hava byggisamtyktir, merkir munandi ábøtur í bygging og lendisdisponering í teim økjum, har ongar góðkendar byggisamtyktir eru.

Lendisskráin hevur gjøgnumskygni til endamáls og skal savna alla lendisskráseting á einum stað. Í fyrsta lagi skulu tær skipanir, sum kommunurnar hava framt eftir býarskipanarlógini, skrásetast í planskánna. Miðað eigur tó at verða í móti, at lendisskráin savnar upplýsingar um allar lendisfyriskipandi ásetingar, herundir friðingar, servituttar o.a.t. Skráin skal harumframt nýtast til at fráboða og kunngera uppskot um nýggjar lendisskipanir og broytingar í verandi fyriskipanum. Umhvørvisstovan umsitur skráir av líknandi slagi, t.e. viðvíkjandi tinglýsingina, landsfólkayvirlitið, matrikulin og landsadressuskránna. Tað er sostatt skilabest, at umsitingin og raksturin av lendisskránni verður løgd á Umhvørvisstovuna. 

Ummæli

Lógaruppskotið hevur verið til ummælis hjá hesum stovnum og myndugleikum: Vinnumálaráðnum, Fiskimálaráðnum, Búnaðarstovani, Kommunusamskipan Føroya, Føroya Kommunufelag, Felagið Peningastovnar og Býarskipanarnevndini.

Viðmerkingar. 
Her verður tilskilað hvørjar viðmerkingar Innlendismálaráðið møguliga hevur móttikið eftir hoyringina.
Kap. 2. Avleiðingarnar av uppskotinum

Fíggjarligar avleiðingar
Uppskotið hevur við sær fíggjarligar avleiðingar fyri kommunurnar. Tær kommunur, sum ikki hava byggisamtyktir, skulu gera hesar áðrenn 31. desember 2010 og bera kostnaðin av hesum. Uppskotið hevur somuleiðis ávísar fíggjarligar avleiðingar fyri landið, sum skal bera kostnaðin av at gera lendisskránna. Tað er tó av týdningi at hava fyri eyga, at hetta ikki gerst aktuelt, fyrr enn kunngerðin um skipan av lendisskránni kemur í gildi, og er arbeiðið hesum viðvíkjandi ikki byrja enn.
Umsitingarligar avleiðingar
Lógaruppskotið hevur við sær positivar umsitingarligar avleiðingar. Tá lendisskráin er fingin at virka, kunnu allar upplýsingar um lendisskráseting finnast á einum stað. Hetta fer at lætta munandi um kommunala umsitingina, eins og tann matrikulera umsitingin gerst meira einføld.

Positivar umsitingarligar avleiðingar verða eisini fyri vinnuna. Nú allir upplýsingar um lendisskráseting eru at finna á einum stað, verður munandi lættari hjá vinnuni at arbeiða við lendisdisponering. Somuleiðis slepst undan, at byggifyritøkur, uttan at vera greiðar yvir tað, bróta ásetingar, ið eru galdandi fyri øki, sum fyritøkan disponerar á.
Tað, at allar kommunur innan 31. desember 2010 skulu hava ávikavist dagførdar ella í summun førum heilt nýggjar byggisamtyktir, fer at føra við sær meir arbeið í ein vissan mun í tíðarskeiðnum fram til 31. december 2010 fyri kommunurnar. Eisini vil henda broyting hava avleiðing fyri ávikavist býarskipanarnevndina, sum ummælir allar broytingar og fyri Innlendismálaráðið, sum er tann góðkennandi myndugleikin á økinum, og vil broytingin í eitt ávíst tíðarskeið viðføra meir arbeið fyri hesi.  
Umhvørvisligar avleiðingar

Lógaruppskotið hevur ongar beinleiðis umhvørvisligar avleiðingar. Óbeinleiðis kann kortini væntast at kravið um, at allar bygdir skulu hava eina byggisamtykt, eisini kann hava positiv umhvørvisligt árin.
Avleiðingar fyri serstøk øki í landinum

Lógaruppskotið hevur avleiðingar fyri tey øki í landinum, har ongin byggisamtykt er galdandi. Víst verður í hesum sambandi til skjal 1.
Avleiðingar í mun til altjóða avtalur og reglur

Lógaruppskotið hevur ongar avleiðingar í mun til altjóða avtalur og reglur

Sosialar avleiðingar

Lógaruppskotið hevur ongar sosialar avleiðingar

	
	Fyri landið/lands-myndugleikar
	Fyri kommunalar myndugleikar
	Fyri pláss/øki í landinum
	Fyri ávísar samfelagsbólkar/

felagsskapir
	Fyri vinnuna

	Fíggjarligar/

búskaparligar avleiðingar
	(Ja)
	Ja
	Ja
	Nei
	Ja

	Umsitingarligar avleiðingar
	Ja
	Ja
	Ja
	Nei
	Ja

	Umhvørvisligar avleiðingar
	Nei
	Nei
	(Ja)
	Nei
	Nei

	Avleiðingar í mun til altjóða avtalur og reglur
	Nei
	Nei
	Nei
	Nei
	Nei

	Sosialar avleiðingar
	
	
	
	Nei
	


Kap. 3. Serligar viðmerkingar

Til § 1

Til nr. 1-2. Punktini eru tekniskar broytingar, ið elvdar eru av stýrisskipanarlógini. Heitið landsstýrið verður í røttum bendingum broytt til landsstýrismaðurin. 
Til nr. 3. Ásetingin er ein teknisk rætting, ið burturbeinir ósamsvarið ímillum § 13, stk. 1 og stk. 2. Av stk. 1 framgongur, at ognarmaður (t.e. eigarin) hevur ávís rættindi í teimum førum, har kommunan í samsvari við byggisamtykt krevur part av eini ogn. Í stk. 2 stendur, at tað er kommunan, ið krevur ogn avhendaðað, hóast tað av stk. 1 greitt framgongur at talan er um eigaran. Hetta sæst eisini í danska lógartekstinum, sum nú er farin úr gildi. Við uppskotinum verður heitið “kommunan” broytt til “ognarmaður”, og harvið er ósamsvarið millum stk. 1 og stk. 2 burtur.

Til nr. 4. Ásetingin er eitt sonevnt plankrav. Álagt verður øllum kommunum at gera byggisamtyktir fyri allar bygdir í kommununi áðrenn 31. desember 2010. Kravt verður ikki at byggisamtyktirnar eru góðkendar áðrenn freistina, men tær skulu verða sendar til góðkenningar. 
Til nr. 5. Ásetingin tryggjar, at neyðug atlit verða tikin og málið grundiga viðgjørt bæði av kommunu, býarskipanarnevnd og Innlendismálaráðnum, áðrenn farið verður undir at skapa nýggjar eigindómar, so sum turrlagt ella uppfylt sjóøki og tunlar undir jørð. 
Til nr. 6. Greinin hevur til endamáls, at gjørd verður ein sonevnd lendisskrá, sum skal fevna um allar byggisamtyktir og býarskipanir, við tilhoyrandi dagførdum kortum. Eisini skal vera møguligt at leggja uppskot til kommunalar byggisamtyktir og býarskipanir í skránna. Lendisskráin skal vera atkomulig hjá almenninginum, vinnuni og øllum almennum myndugleikum. Landsstýrismaðurin fær heimild til, í kunngerð at skipa skránna og at áseta gjøld í sambandi við nýtsluna av henni.
Til § 2

Gildiskomuregla. 

Skjal 1. Yvirlit yvir byggisamtyktir sambært býarskipanarlógini.
Innlendismálaráðið, xx januar 2009 

Annika Olsen

landsstýriskvinna

/ Rúni Joensen

